
SIDANG JEMAAH YANG DIRAHMATI ALLAH,

Marilah kita bertakwa kepada Allah SWT dengan melaksanakan segala perintah-Nya dan
menjauhi segala larangan-Nya. Mudah-mudahan kehidupan kita sentiasa dinaungi rahmat
dan kasih sayang Allah SWT di dunia dan di akhirat. Pada hari yang penuh keberkatan

ini, khutbah akan membicarakan tajuk “Ikhtiar Kita Bersama”.

Sebelum itu, khatib ingin mengingatkan supaya kita sentiasa memelihara ibadah solat
kerana ibadah ini menjadi cahaya kepada kita pada hari kiamat kelak sebagaimana
diriwayatkan dari Abdullah bin Amr radhiallahu anhuma bahawa pada suatu hari, Nabi

SAW membicarakan tentang solat lalu Baginda SAW bersabda:

Maksudnya: “Barangsiapa yang menjaga solat lima waktu, maka solat itu akan menjadi
cahaya, bukti dan keselamatan baginya pada hari kiamat. Dan barangsiapa yang tidak
menjaganya, maka dia tidak mendapatkan cahaya, bukti, dan juga tidak mendapat
keselamatan. Dan pada hari kiamat, orang yang tidak menjaga solatnya itu akan bersama

Qarun, Firaun, Haman, dan Ubay bin Khalaf”. (Hadis riwayat Imam Ahmad)

SIDANG JEMAAH YANG DIKASIHI ALLAH,

Statistik semasa kes jangkitan covid-19 dengan varian Omicron menunjukkan
peningkatan yang sangat tinggi. Pada 24 Februari 2022, Kementerian Kesihatan Malaysia
(KKM) telah mencatatkan jumlah kes terbaharu sebanyak 32,070 kes dengan kes
kumulatif berjumlah 3,337,227. Situasi ini membimbangkan kita semua. Pastinya, kita jua

semakin kerap mendengar kes-kes positif yang kebanyakannya berlaku di sekeliling kita.

Berdasarkan fakta dan angka, data KKM menunjukkan bahawa 153 kes (78.87%) kategori
3, 4, dan 5 yang baharu dilaporkan pada 23 Februari 2022 adalah tidak divaksinasi atau
belum lengkap divaksinasi atau telah menerima dua dos vaksin Covid-19 tetapi belum
menerima dos penggalak. Jika dianalisis data ini dengan hati yang ikhlas, kita akan dapati
bahawa, buat masa ini pengambilan vaksin telah terbukti dapat mengawal jangkitan

Covid-19 serta mengelakkan daripada risiko kategori 3, 4, dan 5.

SIDANG JEMAAH YANG DIRAHMATI ALLAH,

Atas kesedaran berpesan-pesan kepada kebenaran dan takwa, Khatib dengan ikhlas
ingin menyeru dan memujuk semua muslimin dan muslimat agar kita sama-sama
berikhtiar membendung jangkitan Covid-19 dengan melengkapkan pengambilan dos
vaksin. Sekiranya masih ada yang belum mendapatkan dos penggalak, bersegeralah

mendapatkannya kerana tanggungjawab ini bukan sahaja untuk keselamatan diri sendiri,

bahkan keselamatan orang di sekeliling kita juga. Ingatlah bahawa berusaha melindungi

dan memelihara nyawa adalah salah satu dari tuntutan Islam.

Khatib juga ingin mengajak para ibu bapa untuk mengambil langkah pencegahan untuk
anak-anak dengan mendaftarkan pengambilan vaksin melalui program PICKids. Sehingga
kinit, sebanyak 661,752 individu atau 18.6 peratus populasi kanak-kanak berusia lima
hingga 11 tahun di Malaysia telah menerima dos pertama vaksin COVID-19. Sama-sama
kita berikhtiar dan seterusnya bertawakkal kepada Allah SWT. Hanya kepada Allah SWT
jualah tempat kita bertawakkal. Firman Allah SWT:

Maksudnya: “Kemudian apabila engkau telah berazam (sesudah bermesyuarat, untuk
membuat sesuatu) maka bertawakallah kepada Allah, sesungguhnya Allah Mengasihi

orang-orang yang bertawakal kepadaNya”. (Surah ali Imran ayat 159)

SIDANG JEMAAH YANG DIRAHMATI ALLAH,

Di samping berikhtiar, kita juga sebagai hamba Allah SWT perlu memperbaiki diri dengan
bertaubat dan bermunajat kepada Allah SWT kerana dibimbangi wabak yang diturunkan
oleh Allah ini adalah berpunca daripada dosa-dosa yang kita lakukan. Jangan melakukan
sebarang bentuk kemaksiatan dan kemungkaran yang boleh mendatangkan kemurkaan
Allah. Tidakkah kita mengambil pelajaran daripada umat-umat terdahulu yang melanggar
perintah Allah, dan Allah turunkan bala kepada mereka? Allah SWT yang menurunkan
ujian, Allah SWT jugalah yang melepaskan kita dari ujian.

Ingatlah bahawa Allah SWT membuka pintu rahmat seluas-luasnya kepada hamba-Nya

yang bertaubat:

! Data sehingga 23 Februari 2022

Maksudnya: “Katakanlah (wahai Muhammad): "Wahai hamba-hambaKu yang telah
melampaui batas terhadap diri mereka sendiri (dengan perbuatan-perbuatan maksiat),
janganlah kamu berputus asa dari rahmat Allah, kerana sesungguhnya Allah
mengampunkan segala dosa; sesungguhnya Dia lah jua Yang Maha Pengampun, lagi
Maha Mengasihani”. (Surah al-Zumar ayat 53)

SIDANG JEMAAH YANG DIRAHMATI ALLAH,

Khutbah Jumaat pada hari ini juga ingin menzahirkan apresiasi dan tahniah sempena
ulangtahun ke-89 Hari Tentera Darat yang disambut pada 1 Mac 2022. Semoga segala
bakti dan jasa dalam menjaga keamanan dan kesejahteraan negara mendapat balasan

dan ganjaran yang tinggi di sisi Allah SWT.

Mengakhiri khutbah pada hari ini, khatib ingin merumuskan khutbah kepada beberapa
intipati penting:

Pertama: Setiap kita bertanggungjawab dalam memastikan kesihatan diri berada pada
tahap terbaik dan tidak memudaratkan orang lain. Para ibu bapa pula berperanan
memastikan anak-anak mereka berada dalam ruang lingkup yang selamat dan sejahtera
dari sebarang ancaman dan jangkitan wabak penyalkit.

Kedua: Berikhtiar disuruh oleh agama untuk kita melakukannya dan bertawakal kepada
Allah adalah ciri ciri orang beriman.

Ketiga: Marilah kita bertaubat kepada Allah SWT dengan sebenar-benar taubat dan
berusaha menjadi mukmin yang bertakwa dan beramal soleh agar Allah SWT

melimpahkan rahmat dan keberkatan-Nya kepada kita dalam menghadapi ujian ini.

Firman Allah SWT:
ro

Maksudnya: “Sesiapa yang beramal soleh, dari lelaki atau perempuan, sedang dia
beriman, maka sesungguhnya Kami akan menghidupkan dia dengan kehidupan yang
baik; dan sesungguhnya kami akan membalas mereka, dengan memberikan pahala yang

lebih dari apa yang mereka telah kerjakan”. (Surah al-Nahl ayat 97)

Ya Allah! Dengan sifat-Mu Yang Maha Pemurah dan Maha Mendengar! Engkaulah yang
Maha Berkuasa atas tiap-tiap sesuatu. Kami hamba-Mu yang lemah, merayu kepada-Mu
agar Engkau ampunkan segala dosa yang telah kami lakukan selama ini. Hindarkanlah
kami dari sebarang bala bencana, waba' penyakit, perbuatan-perbuatan keji dan munkar,
seperti rasuah, salah guna kuasa dan hiburan yang melalaikan. Hanya kepada-Mu jua Ya
Allah, tempat kami mengadu dan memohon pertolongan.

Ya Allah! Satukanlah kami atas agama-Mu dan hindarkan kami dari perselisihan yang
berpanjangan. Jadikanlah kami dan keturunan kami orang-orang yang istigamah
mendirikan solat secara berjemaah serta tekun mengimarahkan masjid. Sesungguhnya
hanya kepada-Mu jua Ya AIIah doa kami mohon diperkenan dan dlterlma

